
1987 abenduak 6. 

zelatan 

No entender Frantses Xabierrekoa 
Abenduaren 3a pasa da, eta Nafa-

rroatik at gutxienez, ezer gutxi nabaritu 
da. 

Hots, nahi baino urte gehiago du-
gunok, ongi oroitu gara frankismoaren 
garaiko egun haietaz. Isilka, geure be-
katuaz erabat lotsaturik, multzo txikitan 
biltzen ginen hona eta hara; eta, Aben-
duaren hiruan hain zuzen, «Euskararen 
Eguna» ospatzen genuen. Esperantza 
hutsetan, jakina; hurbiltasunean behin-
tzat ezer ez baitzen ageri. 

Hamabi urte joan dira diktadorearen 
heriotzaz geroztik. Eta, nafartar sain-
duaren egun honetan, normala da gal-
dera hau egitea: zertan gara? urte beltz 
haien ondoren urte «berde» hauek ger-
tatu (omen!), eta zer esango? 

Kezka pertsonalaz eta profesioz hiz-
kuntzen egoera soziologikoaz ardura-
tzen naiz; eta etengabe irakurtzen ditut 
gai honi buruzko paperak eta liburuak. 
Eta, inguramendu horretan, zertan da 
gure nazio-hizkuntza? 

Francoren ondoko leherketa ez da 
gertatu. Hemen erdara da nagusi. Eta 
euskara lelo aspergarria bihurtua da ja-
danik, baina ez tresna. Kataluñan bai. 
Hemen ez. Eta frankismoaren ondoko 
asaldu-aldia pasata, denak idarokitzen 
du Irlandako egoera. 

Ezetz? Bego. Baina orduan hona 
hemen ezinbestezko urrats batzu; bere-
halatik mamitzekoak: 

1) bi autonomi Estatutuek aitortzen 
dizkiguten eskubideak maila guztietan 
errespetaraztea. Honen atal bat, euskal-
dunok, zer gerta ere, «edozein biltza-
rretan» euskaraz hitz egitea. Berriro 
ere, zer gerta ere. Honetarako, jakina, 
guztiz indartu behar dira E.H.Een mol-
deko organizazioak. 

2) organizazio abertzaleetan «lurral-
detasuna» ezarri. Hitz batez, euskara 
barneko hizkuntza normalizatua: beha-
rrezkoa. Bai gizon publikoengan, bai 
barneko bileretan eta dokumentuetan. 
Erdara baztertzen hasia. 

3) euskal egunkaria kaleratu, erdal 
egunkariren batek kolpea jasango badu 
ere. 

Hori ez dela posible? Ba, mutilak, 
gureak egin du. 

